
Р Е Ф Е Р А Т

ЗА ИЗБОР НА АСИСТЕНТ ЗА НАУЧНАTA ОБЛАСТ КАЗНЕНО ПРАВО НА 
ПРАВEН ФАКУЛТЕТ ПРИ УНИВЕРЗИТЕТ „ГОЦЕ ДЕЛЧЕВ“ ВО ШТИП

Cо Одлука бр.1102-84/3 од 23.5.2019 година донесена на 177. седница на Наставно-
научниот совет на Правниот факултет, одржана на 22.5.2019 година, определени сме за 
членови на Рецензентска комисија за избор на еден асистент за научната област казнено 
право на Правен факултет при Универзитет „Гоце Делчев“ во Штип.

Конкурсот за овој избор беше објавен во весниците „Коха” и „Нова Македонија“ на 
4.2.2019 година и во предвидениот рок се пријавија: 

 – д-р Александра Ангеловска
 – м-р Снежана Петрова
 – м-р Наташа Донева
 – м-р Моника Мушевска.

Врз основа на приложената документација од кандидатките, чест ни е на Наставно-
научниот совет на Правниот факултет да му го поднесеме следниов

И З В Е Ш Т А Ј

Биографски податоци
1. Д-р Александра Ангеловска е родена на 17.12.1986 година во Штип, Република 

Македонија. Основно и средно образование завршува во родниот град. Во 2008 година 
дипломира на Правниот факултет „Јустинијан Први“ на Универзитетот „Св. Кирил и 
Методиј“ во Скопје, со просечен успех 9,58 и се стекнува со стручно звање - дипломиран 
правник (Bachelor of Law – LL.B). По завршувањето на студиите, во периодот од 2008 до 2011 
год. студира на втор циклус студии на истиот факултет и истите ги завршува со остварен 
просечен успех од 9,50. По одбраната на магистерскиот труд со наслов „Казнено-правни 
аспекти на педофилијата“ на 11.1.2011 година се стекнува со назив магистер по право 
(Master of Laws - LL.M). Во 2011 година се запишува како редовен студент на трет циклус 
студии организирани од Школата за докторски студии при Универзитетот „Св. Кирил и 
Методиј“ во Скопје, модул – казнено право. По положувањето на предвидените предмети 
за студиската програма, пријавува тема со наслов „Феноменолошки карактеристики на 
сексуалната злоупотреба на деца со посебен осврт на мерките за превенција, третман 
и заштита“ под менторство на проф. д-р Гордана Лажетиќ. Докторските студии ги 
завршува со просечен успех 9,77, а докторската дисертација ја брани на 13.6.2018 година, 
по што се стекнува со научен назив доктор на правни науки од областа на казненото право. 
Во меѓувреме, во 2012 година положува испит за државен службеник и се стекнува со 
потврда за положен испит за државен службеник издадена од Агенција за администрација, 
Министерство за информатичко општество и администрација. Во 2014 година го положува 
правосудниот испит и се стекнува со уверение за положен правосуден испит издадено на 
23.6.2014 година од страна на Испитната комисија за полагање на правосуден испит при 
Министерството за правда на Р. Македонија. Во 2015 година го положува стручниот испит 
за јавни набавки и се стекнува со Лиценца за положен испит за лице за јавни набавки 
издадена на 22.10.2015 година од Биро за јавни набавки, Министерство за финансии на 
РМ. Во 2018 година повторно положува стручен испит за јавни набавки и се стекнува со 
Лиценца за положен испит за лице за јавни набавки издадена на 21.12.2018 година од Биро 
за јавни набавки, Министерство за финансии на РМ. Поседува сертификат за читање и 
пишување на англиски јазик BULATS, ниво B2, издаден од British Council, Macedonia. Во 
периодот јуни – ноември 2010 година работи како приправник во адвокатска канцеларија 
„Кошевалиски“ – Штип. Од октомври 2009 до март 2011 година е ангажирана како 
демонстратор на Правниот факултет при Универзитетот „Гоце Делчев“ во Штип. Од 2011 

до 2014 година работи како соработник во Одделението за правно-нормативни работи 
и јавни набавки во Општина Штип. Од 2014 година до денес работи како соработник во 
Одделението за јавни набавки во Општина Штип и лиценциран консултант од областа 
на јавните набавки. Во текот на додипломските, постдипломските и докторските студии 
кандидатката има посетувано голем број работилници, обуки и семинари за коишто има 
приложено соодветна документација. 

2. М-р Снежана Петрова е родена на 27.6.1993 година во Струмица, Република 
Македонија. Во 2011 година се запишува на Правниот факултет „Јустинијан Први“ при 
Универзитетот „Св. Кирил и Методиј“ во Скопје. Дипломира во 2014 година со просечен 
успех од 7.31 и се стекнува со стручно звање – дипломиран правник (Bachelor of Law – 
LL.B). Истата година се запишува на втор циклус студии на истиот факултет. Во 2016 
година ги завршува студиите со просечен успех од 9.50 и го брани својот магистерски труд 
под наслов „Превенција, спречување и заштита од семејното насилство во системот на 
Република Македонија“ под менторство на проф. д-р Гордана Лажетиќ, со што се стекнува 
со звање магистер по правни науки (Master of Laws - LL.M). Во 2018 година запишува 
докторски студии на Правниот факултет на Интернационалниот универзитет во Травник 
(International University Travnik) во Босна и Херцеговина, каде што сѐ уште е студент. Во 
меѓувреме, како студент е практикант во Основниот суд во Струмица и од 14.12.2016 година 
до 26.12.2018 година работи како адвокатски приправник во адвокатската канцеларија на 
адвокат Никола Петров во Струмица. Поседува уверение за познавање англиски јазик 
за степен B2, издадено од Центарот за образование, спорт и култура, Академија АБЦ 
Струмица и диплома за завршен подготвителен степен на познавање на грчки јазик, идадено 
во рамки на Проектот „Перикле“ од Министерство за образование и наука на Република 
Македонија. 

3. М-р Наташа Донева е родена на 24.11.1993 година во Штип. Основно образование 
завршува во Основното училиште „Ванчо Прќе” – Штип. Средно образование завршува 
во Гимназијата „Славчо Стојменски” - Штип. Високото образование го продолжува на 
Правниот факултет при Универзитетот „Гоце Делчев” - Штип, каде што дипломира на 
Правосудна насока со просек 9,55. Своето образование го продолжува и на постдипломски 
студии, на истата институција, каде што магистрира со просек 10,00 и се стекнува со 
звање магистер на правни науки - правосудна насока. Магистерскиот труд е со наслов 
„Компјутерски криминал, сајбер тероризам и кибер војна”. Од октомври 2018 година 
до денес е ангажирана како демонстратор на Правниот факултет при УГД во Штип по 
неколку наставни предмети меѓу кои и Меѓународно јавно правно. Во текот на студирањето 
и по завршувањето на магистерските студии, кандидатката реализирала практиканска 
активност во Основното јавно обвинителство - Штип, Адвокатска канцеларија „Ванчо 
Жежов”, Адвокатска канцеларија „Никола Зенделов”, како и Нотарска канцеларија „Соња 
Кантарџиска”. Преку Здружението на млади правници ја има реализирано Програмата за 
заштита на човековите права и волонтирано во Основниот суд во Штип. Кандидатката 
има познавање на англиски јазик C2 ниво и германски јазик B1 ниво, за кои има доставено 
соодветни сертификати. Во текот на додипломските и постдипломските студии, како и 
по магистрирањето, кандидатката посетува голем број работилници, обуки и семинари за 
коишто има приложено соодветна документација. 

4. М-р Моника Мушевска е родена на 3.2.1992 година во Штип. Високото образование 
го стекнува на Универзитетот „Гоце Делчев” - Штип, каде што дипломира на Правосудна 
насока со просек 8,75. Своето образование го продолжува и на постдипломски студии, 
каде што магистрира со просек 8,16 и се стекнува со звање магистер на правни науки-
правосудна насока. Магистерскиот труд е со наслов „Заштита на деца жртви и сведоци 
на кривични дела”. Истата е со положен правосуден испит. Кандидатката ја успешно ја 
реализира Програмата на Здружението на млади правници за заштита на човековите права.

Законски услови кои треба да ги исполнува кандидатот за избор во соработничко 
звање асистент

1. Во однос на исполнување на законските услови предвидени за избор во соработничко 
звање асистент, кандидатката д-р Александра Ангеловска има:
–– Завршено прв циклус и втор циклус студии и се стекнува со најмалку 300 ЕКТС 

кредити, 180 ЕКТС кредити од завршен прв циклус, 120 ЕКТС кредити од завршен 
втор циклус (вкупно 300 ЕКТС кредити).

–– Од првиот циклус на студии има остварено просечен успех од 9.58 (се бара најмалку 
8.00), а од втор 9.50  (се бара најмалку 8.00). 

–– Има познавање од англиски јазик и приложува сертификат за читање и пишување на 
англиски јазик BULATS, ниво B2, издаден од British Council, Macedonia. 

–– Има објавено научни трудови (листата на трудови е дадена подолу).

2. Во однос на исполнување на законските услови предвидени за избор во соработничко 
звање асистент, кандидатката м-р Снежана Петрова има:
–– Завршено прв циклус и втор циклус студии и се стекнува со најмалку 300 ЕКТС 

кредити, 180 ЕКТС кредити од завршен прв циклус, 120 ЕКТС кредити од завршен 
втор циклус (вкупно 300 ЕКТС кредити).

–– Од првиот циклус на студии има остварено просечен успех од 7.31 (се бара најмалку 
8.00), а од втор 9.50  (се бара најмалку 8.00), со што не го исполнува првиот законски 
услов за најмал просечен успех од 8.00 од прв циклус студии. 

–– Поседува уверение за познавање англиски јазик за степен B2  издадена од Центарот за 
образование, спорт и култура, Академија АБЦ Струмица.

–– Нема доставено информации и документација за објавени научни трудови (се бара 
кандидатот да има објавено најмалку еден научен труд), со што не го исполнува 
наведениот законски услов за избор во соработничко звање.
3. Во однос на исполнување на законските услови предвидени за избор во соработничко 

звање асистент, кандидатката м-р Наташа Донева има:
–– Завршено прв циклус и втор циклус студии и се стекнува со најмалку 300 ЕКТС 

кредити.
–– Од првиот циклус на студии има остварено просечен успех од 9.55 (се бара најмалку 

8.00), а од втор 10.00  (се бара најмалку 8.00).
–– Поседува уверение за познавање англиски јазик ниво C2 и германски јазик ниво B1.
–– Има објавено научни трудови трудови (листата на трудови е дадена подолу). 

4. Во однос на исполнување на законските услови предвидени за избор во соработничко 
звање асистент кандидатката м-р Моника Мушевска има:
–– Завршено прв циклус и втор циклус студии и се стекнува со најмалку 300 ЕКТС 

кредити.
–– Од првиот циклус на студии има остварено просечен успех од 8.75 (се бара најмалку 

8.00), а од втор 8.16 (се бара најмалку 8.00). Како доказ има доставено уверенија 
заверени кај нотар за прв и втор циклус на студии, но нема доставено диплома за 
завршен втор циклус на студии.

–– Поседува уверение за познавање англиски јазик, доставен сертификат BULATS за А2 
ниво.

–– Нема доставено информации и документација за објавени научни трудови (се бара 
кандидатот да има објавено најмалку еден научен труд), со што не го исполнува 
наведениот законски услов за избор во соработничко звање.

Наставно-образовна и научноистражувачка дејност
1. Од октомври 2009 до март 2011 година, кандидатката д-р Александра Ангеловска 

е ангажирана како демонстратор на Правниот факултет при Универзитетот „Гоце Делчев“ 
во Штип и помага при реализација на настава, колоквиуми и испити на неколку предмети. 
Од 2011 до 2014 година работи како соработник во Одделението за правно-нормативни 
работи и јавни набавки во Општина Штип. Од 2014 година до денес работи како соработник 

во Одделението за јавни набавки во Општина Штип и лиценциран консултант од областа 
на јавните набавки. Во текот на додипломските, постдипломските и докторските студии 
кандидатката посетува голем број работилници, обуки и семинари за коишто има 
приложено соодветна документација. 

Д-р Александра Ангеловска ги има објавено следниве трудови:
1) „Развојот на современите комуникациски технологии и нивното влијание 

на проблемот на сексуална злоупотреба на деца“, објавен во Зборник на трудови од 
Втора меѓународна научна конференција „Влијанието на научно-технолошкиот развиток 
во областа на правото, економијата, културата, образованието и безбедноста во Република 
Македонија“, Универзитет „Евро Балкан“ – Скопје, во 2014 г., труд во коавторство со м-р 
Нада Дoнева.

Трудот опфаќа приказ на научно истражување направено во насока на утврдување 
на влијанието на информатичките технологии врз конкретната состојба на сексуален 
криминалитет на штета на децата. Преку трудот авторите ја истакнуваат потребата од 
темелно и недвосмислено креирање на правна рамка за заштита на децата од различните 
облици на сексуална злоупотреба и продуцирање на детска порнографија, засилена 
грижа за создавање на побезбедна интернет средина за најмладите, како и создавање на 
институционална мрежа која ќе обезбеди соодветен пристап во решавањето на проблемот.

2) „Најновите контролни механизми за казнено-правна заштита на јавните 
набавки во Р. Македонија во функција на спречување од злоупотреби на јавните 
финансии“, објавен во Зборник на трудови од Втора меѓународна научна конференција 
„Општествените промени во глобалниот свет“, организирана од Правен факултет 
при Универзитет „Гоце Делчев“ – Штип, 2015. Трудот е во коавторство со д-р Данче 
Николовска-Вратеовска.

Во трудот авторите ги разгледуваат најновите начини за борба против злоупотребата 
на јавните финансии при јавните набавки. Преку него тие допираат до одгатнување на 
прашањето како новата легислатива на Република Македонија ќе придонесе кон поефикасен 
систем за борба против корупцијата и злоупотребата на јавните финансии. Авторите ги 
разгледуваат и идните предизвици и перспективи во оваа област.

3) „Родосквернавењето како облик на сексуално насилство врз деца – 
општествена и казнено-правна реакција“, објавен во Зборник на трудови од Четврта 
меѓународна научна конференција „Општествените промени во глобалниот свет“ 
организирана од Правен факултет при Универзитет „Гоце Делчев“ - Штип, 2017.

Овој труд дава преглед на поранешните и актуелните состојби кои се однесуваат на 
родосквернавењето како облик на сексуално насилство врз децата, како во домашните 
правни системи така и во странство, како и на востановените законски решенија и нивната 
имплементација во пракса. Посебно е загатнато прашањето за реакцијата на општествената 
заедница во насока на оптимизирање на напорите за превенција, заштита и психосоцијална 
интеграција на децата - жртви на насилство од ваков вид.

4) „Улогата на центрите за социјална работа во остварување на концептот 
на ресторативна правда спрема децата“, објавен во Годишен зборник на Правниот 
факултет на Универзитетот „Гоце Делчев“ во Штип, vol.6 2016, во коавторство со д-р 
Елена Максимова.

Во трудот, улогата на ЦСР се анализира преку неговите обврски и овластувања во 
постапката за определување мерки на помош и заштита на деца - жртви и сторители на 
казнени дела, но и посредување заради обесштетување меѓу малолетникот и оштетениот, 
како едни од најпрогресивните алтернативни облици на институционално постапување за 
заштита на детските права. Авторите нагласуваат дека концептот на ресторативност во 
постапувањето спрема децата, во својата најелементарна форма, подразбира одбегнување 
на казнена постапка во случаите кога според околностите на случајот тоа е возможно и 
прифатливо.

5) „Поим и казнено-правна уреденост на сексуалната експлоатација на деца во 
домашниот правен систем“, објавен во Student’s Social Science Journal, issue number 1, 
2016 труд во коавторство со м-р Нада Дoнева. 

Во трудот авторите ја анализраат сексуалната експлоатација на децата во домашниот 
правен систем, како од криминолошки, особено феноменолошки аспект, така и од кривично-
правен аспект анализирајќи ја домашната правна уреденост на материјата и сметаат дека 
добрата законска поставеност мора да добие хуманистичко-апликативен карактер, со цел 
унапредување на системот на општествена поддршка и создавање на услови за безбеден 
раст и развој на младите.

6) „Child Sexual Abuse: Legal frame, mechanisms and future challenges in the Republic 
of Macedonia“, објавен во Меѓународен годишен зборник на Факултетот за безбедност, 
2016, труд во коавторство со м-р Нада Дoнева.

Авторите во трудот прават детална анали на законската рамка и на механизмите за 
заштита од сексуалната злоупотреба на децата. Во таа насока даваат и критички осврт за 
ситуацијата во државата, како и преглед на идните предизвици во материјата.

7) „Процесна заштита на деца - жртви и сведоци на кривични дела во 
македонското законодавство“, објавен во списание на научни трудови од 6. Меѓународна 
научна конференција „Меѓународен дијалог: Исток - Запад“ (право и политикологија), 
Меѓународен центар за славјанска просвета – Свети Николе, 2015.

Авторката опфаќа особено чувствителна материја и ги разгледува посебните мерки 
и процесната заштита на децата жртви и сведоци во кривичната постапка во домашното 
законодавство и пракса. Во трудот е направен преглед на значајните интервенции во 
законската регулатива кои беа направени во периодот што му претходи на трудот и ја 
акцентира важноста за посебната процесна заштита на оваа категорија лица. 

8) „Зајакнување на капацитетите на казнено-поправните установи преку 
образованието, обуката и стручното усовршување како облици на третман 
на осудените лица кои издржуваат казна затвор“, објавен во зборник на трудови 
„Состојби, предизвици и перспективи во воспитанието и образованието во Република 
Македонија“, Општина Штип, Комисија за образование, Совет на Општина Штип, Факултет 
за образовни науки,  2015.

Трудот обработува особено интересно прашање за правото на образование, 
дообразование на затворениците, како и стручното усовршување како облик на третман. 
Во состојба на висока стапка на рецидивизам особено кај машката популација затвореници, 
овој вид на третман се покажува како круциелен во насока на намалување на рецидивизмот. 
Трудот ги обработува слабостите и достигнувањата на национално ниво во оваа област. 

9) „Казнено-правна уреденост на абортусот во Република Македонија и 
европското законодавство“, објавен во меѓународно списание „Knowledge – capital of 
the future“, vol. 8/1 2015 труд во коавторство со м-р Нада Дoнева.

Во трудот авторите даваат посебен осврт на етичкиот аспект на абортусот, анализиран 
низ призмата на правото на живот, но прават анализа и на законските решенија во оваа 
област во нашата држава и ефектите од нивната имплементација во пракса. Нотирани се 
досегашните достигнувања, казнено-правниот систем и идните предизвици за унапредување 
на правната и институционалната уреденост на проблемот.

10) „Еколошката економија – услов, а животната средина – 
детерминанта на здравјето: Регулатива и предизвици во Македонија“, објавен во 
меѓународно списание „Knowledge – capital of the future“, vol. 8/12015, труд во коавторство 
со д-р Данче Николовска-Вратеовска.

Анализата на овој труд низ призмата на правната рамка е со фокусот на Македонија. Се 
дава пресек на досегашните достигнувања во областа на еколошката економија и заштитата 
на животната средина, а нотирани се и индите потреби и предизвици во функција на целта. 

11)  „Функцијата на учителот и образованието во генезата на човечкиот 
капитал и економија базирана на знаење“, објавен во зборник на трудови од научно-
стручна трибина „Компетенциите и професионалниот развој на учителот“, 2015, труд во 
коавторство со Данче Николовска-Вратеовска, Виолета Ничева-Тиквешанска, Снежана 
Мојсоска и Вања Џамбазова-Николовска. 

Користејќи нормативен и позитивен истражувачки пристап, преку моделите на 
историска и трендовска компаративна анализа, индуктивниот и дедуктивниот метод, 
авторите имаат за цел да ги утврдат влијанието и трансмисионите канали на пренос на 

влијание на учителот и образованието  во генезата на човековиот капитал и економијата 
базирана на знаење.

12) „Redefinition of macroeconomic and macroprudential policy and Basel III 
Concept“, објавен во зборник на трудови од меѓународна научна конференција „Безбедноста 
како предмет на истражување – пристапи, концепти и политики“, Факултет за безбедност 
при Универзитет „Св. Климент Охридски“, 2015, во коавторство со Данче Николовска-
Вратеовска и Снежана Мојсоска.

2. Кандидатката Снежана Петрова нема доставено информации и документација за  
наставно-научно и научноистражувачка дејност и за објавени научни трудови. 

3. Кандидатката Наташа Донева од октомври 2018 година до денес е ангажирана како 
демонстратор на Правниот факултет при УГД во Штип. Со одлуки на ННС на Правниот 
факултет при УГД - Штип од 4.12.2018 година, Наташа Донева е номинирана за член на 
научноистражувачките проекти „Правни и социјални предизвици на идните пензионери 
во актуелниот пензиски систем во Република Македонија (со акцент на Источно-плански 
регион)” и „Предностите и недостатоците на актуелните законски интервенции во јавното 
и приватното право во Македонија”. 

М-р Наташа Донева ги има објавено следниве трудови:
1) “Боите на криминалот”, Student’s Social Science Journal, УДК: 343.91, Уеаr 

2018, Issue Number 6.
Од многубројната класификација на криминалот според различни параметри една од 

поновите, експонираните и  „контроверзните” е токму новата типологија на т.н. бои на 
криминалот. Во овој труд се елаборирани причините за ова современа поделба, значењето 
и поврзаноста на одредени бои со карактеристични видови на криминал и нивната (не)
усогласеност со новите меѓународни стандарди.

2) „Еволуцијата на казненото право низ призмата на историските рамки”, 
Student’s Social Science Journal, УДК: 343 (091) (100), Year 2018, Issue Number 5.

Овој труд е ретроактивна анализа на процесот на (р)еволуција на казненото право. Од 
првичните нелогични обичајни казни, преку драконските казни, до првите кодификации 
на оваа материја и денешните модерни концепти, се обидуваме да го прикажеме обидот на 
државата за справување со криминалот.

3) „Продорот на современиот концепт за сурогатство низ државната 
легислатива”, Student’s Social Science Journal, УДК: 618.177-089.888.11:340.13 (497.7), 
Year 2018, Issue Number 5. Овој труд е во коавторство со Анастазија Коцева. 

Нова современа материја која сѐ уште е подложна на дебати, анализи и контроверзни 
регулативи. Материја која се судира со новата ера и потреби, но и традиционалните 
обичаи. Обид да се овозможи секој брачен пар да се оствари како родител или спречување 
на создавање на жена инкубатор. Овој труд е токму обид да се разберат сите стравови и 
оправдувања прикажани низ државната легислатива.

4) „Нирнбершки процес”, Student’s Social Science Journal, УДК: 341.4.096 (430), 
Year 2015, Issue Number 3, во коавторство со Анастазија Коцева. 

Трудот за Нирнбершки процес е анализа на познатиот ад хок трибунал (прв во низата 
на подоцнежните трибунали - Токиски, Хашки, трибунал за Руанда и Сиера Леоне...) за 
казнување на злосторниците од Втората светска војна. Преку истиот е прикажан обидот 
за продор на меѓународното казнено право и јасно инкриминирање на меѓународните 
злосторства.

4. Кандидатката м-р Моника Мушевска нема доставено информации и документација 
за наставно-научна и научноистражувачка дејност и за објавени научни трудови. 

Стручно-апликативна и организациско-развојна дејност
1. Кандидатката д-р Александра Ангеловска учествува на неколку меѓународни 

научни конференции каде што се има претставено со свои трудови и научноистражувачки 
резултати. Исто така, има завршено обука за јавно говорење и правна аргументација во 
2014 година. Во поглед на работното место на кое е поставена, учествува и на обуки, 

работилници и советувања на најразлични теми од областа. 
2. Кандидатката м-р Снежана Петрова нема доставено информации и документација 

за нејзина стручно-апликативна и организациско-развојна дејност.
3. Кандидатката м-р Наташа Донева, освен како студент, била учесник на 

симулираните судења, студентска конфереција, меѓународните научни конференции 
во организација на Правниот факултет при УГД. Исто така, таа била ангажирана и во 
подготовка и реализација на активности спроведени од Центарот за правни и политички 
истражувања при Правниот факултет.

4. Кандидатката м-р Моника Мушевска нема доставено информации и документација 
за нејзината стручно-апликативна и организациско-развојна дејност.

ЗАКЛУЧОК И ПРЕДЛОГ

Врз основа на приложената документација од страна на четирите кандидати на 
распишаниот Конкурс, Рецезентската комисија го заклучи следново: 

Врз основа на приложеното, кандидатката д-р Александра Ангеловска ги исполнува 
законските услови во однос на распишаниот Конкурс, односно го има потребниот и 
највисокиот просек меѓу кандидатите од прв циклус студии, го има потребниот висок 
просек и од втор циклус студии и познавањето на странски јазик. Таа има најбогата 
научноистражувачка активност меѓу кандидатите, која е евидентна во нејзиниот ангажман 
и објавените трудови. 

Врз основа на севкупната нејзина активност од изборот во демонстратор на единицата 
(волонтер) до значајните достигнувања во областа до денес, Комисијата заклучи дека д-р 
Александра Ангеловска ги исполнува условите за избор во соработничко звање асистент 
во областа казнено право, согласно со Законот за високо образование и Правилникот 
за критериумите и постапката за избор во наставно-научни, научни и наставни звања на 
Универзитетот „Гоце Делчев” – Штип. 

Според гореизнесеното, Комисијата има особена чест и задоволство да му предложи 
на Наставно-научниот совет на Правниот факултет при Универзитет „Гоце Делчев“ во 
Штип д-р Александра Ангеловска да биде избрана во соработничко звање асистент во 
научната област казнено право.

